МАЛЧНЫ ТУХАЙ ХУУЛЬД НЭМЭЛТ ОРУУЛАХ ТУХАЙ ХУУЛИЙН ТӨСЛИЙН          ТОВЧ ТАНИЛЦУУЛГА


Энэхүү хуулийн төслөөр шинээр гэр бүл болсон малчин залуу өрхөд мал аж ахуйн анхан шатны хөрөнгийг бүрдүүлэх зорилгоор 50 хүртэл толгой бог малтай тэнцэх хэмжээний дэмжлэгийг нэг удаа олгох зохицуулалтыг тусгалаа.
Монгол Улсад 2024 оны мал тооллогоор 57.6 сая толгой мал тоологдож, өмнөх оноос 10.9 хувиар буурсан, нэг малчин өрхөд ногдох малын дундаж тоо 269 толгой болж, өмнөх оноос 12.9 хувиар буурсан нь малчин өрхийн эдийн засгийн суурь цаг уурын болон бүтцийн эрсдэлд эмзэг байгааг харуулж буй үзүүлэлт юм.
Хуулийн төсөл нь бүх малчин өрхөд хавтгайруулан олгох халамж биш бөгөөд зөвхөн шинээр гэр бүл болсон, мал аж ахуй эрхлэх бодит боломжтой, шалгуур хангасан залуу малчин өрхөд чиглэнэ.
Дэмжлэгийг бэлчээрийн даацад суурилсан, мал маллах бодит чадавхыг үнэлсэн, ил тод сонгон шалгаруулалттай, хяналт, тайлагнал бүхий тогтолцоогоор хэрэгжүүлэхээр тусгалаа. Мөн олгосон мал, хөрөнгийг тодорхой хугацаанд бусдад шилжүүлэхийг хязгаарлах, зориулалтын бусаар ашигласан тохиолдолд буцаан төлүүлэх хариуцлагын зохицуулалтыг тусгасан болно.
Олон улсын туршлагаас үзэхэд залуу фермер, малчин өрхийг дэмжих бодлого нь хөрөнгө олгохоос гадна сургалт, бизнес төлөвлөгөө, газар болон бэлчээрийн хүртээмж, байгаль орчны шаардлага, хяналттай уялдсан үед үр дүнтэй байдаг. Европын Холбоо залуу фермерүүдийг үе солигдлыг хангах зорилгоор тусгайлан дэмжиж байгаа бол Киргиз Улсын бэлчээрийн менежментийн туршлага нь мал аж ахуйн дэмжлэгийг орон нутгийн оролцоо, бэлчээрийн зохистой ашиглалттай холбох шаардлагатайг харуулж байна. 
Хуулийн төсөл батлагдсанаар залуу малчдын оролцоо нэмэгдэх, мал аж ахуйн салбарын залгамж чанар бэхжих, хөдөөгийн хөдөлмөр эрхлэлт дэмжигдэх, орон нутагт тогтвортой амьдрах нөхцөл сайжрах ач холбогдолтой юм.

